
«Հայաստանի Հանրապետության կառավարության 2017 թվականի նոյեմբերի 23-ի N 1495-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման

        Ընթացիկ իրավիճակը և իրավական ակտի ընդունման անհրաժեշտությունը
       ՀՀ կառավարության 23․11․2017թ․ N 1495-Ն որոշման 2-րդ կետի 2-րդ ենթակետով սահմանվել է, որ ոստիկանության օպերատիվ կառավարման կենտրոնում, կենտրոնական ապարատի իրավասու ստորաբաժանումներում և ոստիկանության տարածքային մարմինների հերթապահ մասերում հանցագործությունների ու այլ իրավախախտումների, պատահարների վերաբերյալ հաղորդումներն ընդունելու, գրանցելու, հաշվառելու և դրանց ընթացք տալու գործընթացները 2021թ․ մայիսի 1-ից իրականացվելու են ավտոմատացված տեղեկատվական համակարգի կիրառմամբ։ Նշված ժամկետը նախատեսվել էր՝ նկատի ունենալով, որ 2021թ․ ապրիլի 1-ից պետք է գործարկվեր ՀՀ ոստիկանության օպերատիվ կառավարման կենտրոնը և պարեկային նոր ծառայությունը։
     Հանցագործությունների մասին բանավոր հաղորդում ընդունելու վերաբերյալ արձանագրությունների կազմման ավտոմատացված տեղեկատվական համակարգը մշակվել է որպես ՀՀ ոստիկանության օպերատիվ կառավարման կենտրոնի ավտոմատացված տեղեկատվական համակարգի ենթահամակարգ, որում ներառված է նաև պարեկի կողմից հանցագործության մասին բանավոր հաղորդում ընդունելու վերաբերյալ արձանագրությունների կազմման ենթահամակարգը։
     ՀՀ վարչապետի մոտ  կայացած ոստիկանության բարեփոխումները համակարգող խորհրդի 22․02․2021թ․ նիստի N Վ/15-2021 արձանագրության 4-րդ կետով տրված հանձնարարականի համաձայն՝ նշված ավտոմատացված տեղեկատվական համակարգը կարգաբերվել և կիրառվում է նոր պարեկային ծառայողների ուսուցման գործընթացում։ 
     Հանցագործությունների ու այլ իրավախախտումների, պատահարների վերաբերյալ հաղորդումներն ընդունելու, գրանցելու, հաշվառելու և դրանց ընթացք տալու գործնական և պրակտիկ աշխատանքները պարեկային ծառայողների համար ուսուցանվում են նշված ավտոմատացված տեղեկատվական համակարգի միջոցով։ Համակարգում ներառված ստորաբաժանումների գործառույթները տրամաբանորեն փոխկապակցված են և ունեն հաջորդականության հստակ սահմանված սկզբունքներ։ Այս համակարգը հնարավոր չէ օգտագործել միաժամանակ և՛ ուսուցողական ծրագրի համար, որում շղթայաբար մուտքագրվում են ներգրավված ստորաբաժանումների գործառույթների շրջանակներում դեպքերի, ահազանգերի և իրականացված գործողությունների վերաբերյալ մտացածին, ոչ իրական տվյալներ, և՛ միաժամանակ ոստիկանության ստորաբաժանումների հիմնական գործառույթների շրջանակներում իրական տվյալներ մուտքագրելու նպատակով, քանի որ այս դեպքում կստեղծվի տվյալների և գործողությունների քաոս։    
     Հաշվի առնելով, որ Պարեկային ծառայության համար անցկացվող դասընթացներն ուշ են մեկնարկել և Օպերատիվ կառավարման կենտրոնի գործարկումը հետաձգվել է, բացի այդ օպերատիվ կառավարման կենտրոնի դիսպետչերների և զանգերի կենտրոնի օպերատորների ուսուցման գործընթացը ևս իրականացվում է հիշյալ համակարգով՝ անհրաժեշտ է ՀՀ կառավարության 2017 թվականի նոյեմբերի 23-ի N 1495-Ն որոշման մեջ կատարել փոփոխություններ՝ ապահովելով ավտոմատացված տեղեկատվական համակարգի ավելի ուշ և միաժամանակյա գործարկումը պարեկային ծառայության և Օպերատիվ կառավարման կենտրոնի համար:

       Առաջարկվող կարգավորման բնույթը 
     Նախագծով առաջարկվում է որոշման 2-րդ կետի 2-րդ ենթակետում «2021 թվականի մայիսի 1-ից» բառերը փոխարինել «2021 թվականի հուլիսի 1-ից» բառերով։ Նշված փոփոխության արդյունքում ավտոմատացված տեղեկատվական համակարգի կիրառմամբ ոստիկանության օպերատիվ կառավարման կենտրոնում, կենտրոնական ապարատի իրավասու ստորաբաժանումներում և ոստիկանության տարածքային մարմինների հերթապահ մասերում հանցագործությունների ու այլ իրավախախտումների, պատահարների վերաբերյալ հաղորդումներն ընդունելու, գրանցելու, հաշվառելու և դրանց ընթացք տալու գործընթացներն կիրականացվեն 2021 թվականի հուլիսի 1-ից։
   Միաժամանակ, առաջարկվում է որոշումը լրացնել նոր՝ հանցագործությունների, վարչական իրավախախտումների, պատահարների վերաբերյալ հաղորդումներն առանց ավտոմատացված տեղեկատվական համակարգի կիրառմամբ ընդունելու, գրանցելու, հաշվառելու և դրանց ընթացք տալու կարգը սահմանող հավելվածով, որը կգործի ժամանակավորապես մինչև հուլիսի 1-ը։
     Նախագծի ընդունման դեպքում պետական բյուջեի եկամուտների ավելացում կամ նվազեցում չի նախատեսվում:

 Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
 Նախագիծը նախապատրաստվել է ՀՀ ոստիկանության կողմից:

Ակնկալվող արդյունքը 
       Նախագծի ընդունմամբ կապահովվի ավտոմատացված տեղեկատվական համակարգի  միաժամանակյա գործարկումը Պարեկային ծառայության և Օպերատիվ կառավարման կենտրոնի հետ։
 ՀՀ ՈՍՏԻԿԱՆՈՒԹՅՈՒՆ








